
ABSTRACT: For this paper a database was built with works published to date on Basque 

acoustic phonetics (limited to segmental phonetics). The objective was for the database to be as 

exhaustive as possible. Several variables were used in the analysis: year of publication, general 

topic (fricatives, stops, vowels, etc.), the variety analysed, the characteristics of speakers and 

recorded materials, the number of speakers and tokens, and type of analysis (whether statistical 

methods were employed). A total of 97 works were collected: the oldest were published in 1923 

and the most recent in 2023. Thus, this paper presents a general picture of the field in order to 

better appreciate what has been achieved and what is still lacking. 

LABURPENA: Lan honetan euskal fonetika akustikoan (alderdi segmentalera mugatuta) orain 

arte egin diren lanen datu-base bat osatu da, ahalik eta lan gehien biltzeko helburuarekin. Az-

terketa zenbait aldagairen arabera egin da: argitalpen-urtea, gai orokorra (igurzkariak, hers-

kariak, bokalak, etab.), aztertutako hizkera, hiztunen eta grabazioan erabilitako materialen 

ezaugarriak, hiztun- eta datu-kopurua, eta analisi-mota (analisi estatistikoa egin den). Guztira 

97 lan bildu dira: zaharrenak 1923koak dira eta berrienak 2023koak. Lanak, beraz, azken 100 

urteetan arloan egindakoari argazki orokorra ateratzen dio, orain arte egindakoak eta egiteke 

daudenak hobeto ikusteko. 

1 Sarrera1 

1981ean Mitxelenak honela laburtu zuen euskal fonetikaren egoera: 

Constituye una circunstancia muy desfavorable, que ha contribuido sin duda al retraso de la geografía 

lingüística en nuestro país, el hecho de que la fonética sea una disciplina que apenas ha tenido cultivo entre 

nosotros: si hablamos de fonética instrumental, nos faltan tanto los medios como los conocimientos 

indispensables para valernos de ellos. De esta indigencia se resienten, y mi testimonio puede aquí tener 

algún valor, hasta trabajos de cierto empeño en que se huye de entrar en el resbaladizo terreno de la base 

acústica y auditiva de los sonidos del lenguaje humano. 

Cuando la buena nueva de la fonología, más bien praguense, llegó, no sin retraso, a nuestros valles y 

montañas, se pudo acaso pensar que la fonología nos deparaba un atajo que nos evitara los intransitables 

caminos de la fonética. (Mitxelena 2011 [1981]: 512) 

Mitxelenak hitz horiek idatzi zituenean oso lan gutxi ziren euskal fonetika esperimentalean 

eginak eta horietako gehienak, 1920ko hamarkadan. Euskal fonetika esperimentalean lehe-

nengo ikerketak 1923an argitaratu ziren, eta 2023. urtea momentu ona izan daiteke atzera be-

girada bat emateko, euskal hizkuntzalaritzaren historiari ekarpena egiteko, baina baita etorki-

zuneko ikerketak gidatzeko ere. 

Lan labur honen helburua da azken 100 urteetan euskal fonetikan egin diren lanei argazki 

orokor bat ateratzea. Zehatzago, zentratuko naiz fonetika esperimentalaren atal batean: fonetika 

akustikoan eta, horren barruan, alderdi segmentalean. Argazkia ateratzeko, esparru horretan 

euskarari buruz egin diren lanak bildu eta aztertu ditut, zenbait aldagairen arabera. 

2. atalean datuak nola bildu ditudan azalduko dut. 3. atalean datuen analisia aurkezten dut. 

4. atalean, etorkizunari begira jarrita, zenbait ondorio ateratzen ditut. 5. atalak artikuluan azter-

tutako lanen zerrenda ematen du, egilearen arabera, alfabetikoki eta urtearen arabera.2 

 

2 Datuak 

Lan honetan fonetika akustikoaren tresnak eta metodoak erabilita euskarari buruz egin diren 

ikerketa-lanak datu-base batean bildu dira. Helburua ahalik eta lan gehien (eta ez soilik lagin 

 

1 Eskerrak eman nahi dizkiet lan hau hobetzen eta osatzen lagundu didatenei, eta bereziki Ander Egurtzegiri, 

Iñigo Urrestarazuri, Eneko Zuloagari eta aldizkari honen errebisatzaile anonimoei. 

Finantziazioa: “Monumenta Linguae Vasconum VI” proiektua (PID2020-118445GB-I00), “Modern appro-

aches to diachronic phonology applied to Basque (MADPAB)” proiektua (ANR-20-CE27-0007) eta “Diachronic 

Linguistics, Typology and the History of Basque” ikerketa-taldea (IT1534-22). 

2 Datu-base osoa eta lanean erabilitako kodea hemen daude eskuragarri: https://osf.io/v3upe/.  

https://osf.io/v3upe/

bat) biltzea izan da eta, horregatik, hainbat metodo erabili dira datu-basea osatzeko.3 Hasteko, 

gako-hitzekin bilaketak egin dira Google Scholarren eta Dialneten (eta ondoren Google bila-

tzaile orokorrean ere bai). Zehatzago, euskaraz, ingelesez, gaztelaniaz, frantsesez eta alemanez 

egin dira bilaketak gako-hitz batzuen zenbait konbinaketarekin (euskara, fonetika, akustikoa, 

akustika, espektrograma, formantea, herskari, igurzkari, etab.). Bestalde, UPV/EHUko Bibli-

otekaren katalogoa arakatu da, digitalizatuta ez dauden lanak aurkitzeko. Horretaz gain, aurki-

tutako lanen erreferentzien zerrendak ere lagungarri izan dira zenbait kasutan, batez ere lan 

zaharragoak identifikatzen laguntzeko. Azken informazio-iturria lan hau argitaratu aurretik ira-

kurri duten adituak izan dira. 

Modu horretan aurkitutako lanak aztertu dira eta, datu-basean sartu ala ez erabakitzeko, iriz-

pide hauek erabili dira: 

• Lanean fonetika akustikoa erabiltzen da ikerketaren emaitzak lortzeko. Lan batzuetan, 

batez ere soziolinguistikako ikerketa batzuetan, espektrogramaren bat ager daiteke alderdi 

bat azaltzeko (adibide bat ematearren, Ensunza 2012), baina akustika ez da erabiltzen, ez 

datuak aztertzeko, ez emaitzak lortzeko. Horrelako lanak kanpoan geratu dira. Fonetika 

akustikoaren hainbat metodo kontuan hartu dira, 1920ko eta 1930eko tekniketatik (kimo-

grafia) gaur egungoetara arte (espektrografia, esaterako). Bestalde, aipagarria da lan ba-

tzuk, nahiz eta fonetikaren metodoak erabili, ziurrenik beste arlo batean kokatu behar 

direla (psikolinguistikan, esaterako). Lan horiek, hala ere, euskal fonetikari ere egiten 

diote ekarpena, eta horregatik datu-basean sartu dira. 

• Fonetika segmentalarekin lotutako gai bat lantzen du ikerketak. Beraz, kanpoan geratu 

dira azentuari edo intonazioari buruzko lanak. Etorkizunean interesgarria izan daiteke ho-

riek ere gehitzea (bai eta fonetika artikulatorioan eta oharmen-fonetikan egin diren gu-

txiak ere, euskal fonetikaren ikuspegi osoa izateko).4 Lan honetan, hala ere, egokia iruditu 

zait zeregina mugatzea, besteak beste, horrela errazagoa delako lanak elkarren artean kon-

paratzea. 

 

3 Bilaketan ahalegindu arren, litekeena da lan batzuk oharkabean pasatzea. Datu-basea ahalik eta osoena iza-

teko, sarean dagoen bertsioa eguneratzeko asmoa dut. Irakurleak kanpoan geratu den lan baten berri badu, abisa-

tzea eskertuko nioke. 

4 Horrekin lotuta, aipagarria da duela gutxi Arrazolak (2023) argitaratu duen lana: euskal hizkerei buruzko 

monografikoak aztertu ditu intonazioari ematen zaion garrantzia neurtzeko. 

• Lan batean fonetika akustikoarekin lotutakoa parte bat bakarrik denean (batzuetan ez da 

lanaren gai edo helburu nagusia), parte horren datuak sartu dira. Adibidez, lan dialekto-

logiko batean gerta daiteke, nahiz eta hiztun asko grabatu eta aztertu diren, analisi akus-

tikoa batekin edo birekin egitea. Horrelako kasuetan, azpi-ikerketa horren datuak bakarrik 

(hiztun-kopurua, akustikoki aztertu den gaia, etab.) sartu dira. Halaber, lan gutxi batzue-

tan, akustikaz gain, alderdi artikulatorioa ere lantzen da, eta horren datuak ere ez dira 

sartu. Azkenik, hizkuntza gehiago aztertzen badira, bereizi ahal izan denean, euskarari 

buruzko partearen datuak besterik ez dira sartu. 

• Ikerketa baten emaitzak behin baino gehiagotan argitaratu direnean, bakarra sartu da datu-

basean. Ikerketa-lan argitaratuak eta argitaratu diren edo Interneteko biltegietan dauden 

doktore-tesiak bildu dira, baina ez kongresuetako laburpenak eta antzekoak. 

Hainbat aldagairen xehetasunak jaso dira datu-basean: 

• erreferentzia bibliografiko osoa 

• urtea 

• periodoa: 1920-1930, 1970-1995, 1995-2010, 2010-2017, 2017-20235 

• gaia (bat baino gehiago izan daiteke): bokalak, bokal bilkurak, igurzkariak, errotikoak, 

afrikatuak, sudurkariak, albokariak, hurbilkariak, herskariak, hasperena6 

• aztertutako hiztun-kopurua 

• aztertutako hiztunen adina (bat baino gehiago izan daiteke): <20, 20-40, 40-60, >60 

• erabilitako materiala (bat baino gehiago izan daiteke): elizitazio-teknikak (hitzak edo 

esaldiak irakurtzea, esaldi inguratzaileak, hitzak edo esaldiak itzultzea, sasihitzak, etab.), 

hizkera librea (solasa, elkarrizketa edo bestelako teknikak; adibidez, irudi batzuekin hiz-

tunari istorio bat kontaraztea), zehaztu gabea 

• zenbat token aztertu diren (adibidez, bokalen formanteak aztertzen badira, zenbat bokal 

aztertu diren) 

• metodologia: kualitatiboa (adibidez, espektrogramak erabiltzen dira datuak aztertzeko, 

baina ez da neurketa zehatzik egiten), kuantitatibo sinplea (neurketak egiten dira, eta 

emaitzak batez bestekoen edo estatistika deskribatzailearen bestelako modu sinple batean 

 

5 Periodoak horrela banatzeko arrazoi nagusiak hauek dira: lehenengoak gerra aurreko lanak biltzen ditu eta 

bigarrenak Praat sortu aurrekoak. 1995tik aurrera, multzo bakoitzean antzeko lan-kopurua izateko banatu dira da-

tuak. 

6 Herskari hasperendunen azterketak “herskariak” kategorian sartu dira. 

laburbiltzen dira) edo kuantitatiboa analisi estatistiko aurreratuarekin (test edo modelo 

estatistikoak egiten dira) 

• aldaera geografikoa (bat baino gehiago izan daiteke): mendebaldekoa, erdialdekoa, goi-

nafarrera, lapurtera, behe-nafarrera, zuberera, zehaztu gabea.7 

Emaitzak R-n (R Core Team 2022) aztertu dira. 

 

3 Emaitzak 

Denetara 97 lan bildu dira datu-basean (ikus zerrenda osoa 5. atalean). Zaharrenak 1923ko 

lan klasiko batzuk dira (Alonso 1923; Navarro Tomás 1923), eta berrienak 2023koak (Egur-

tzegi, García-Covelo & Urrestarazu-Porta 2023; Stoehr, Jevtović et al. 2023; Stoehr, Sougani-

dis et al. 2023). Euskal fonetika akustikoaren 100 urteko ibilbidea biltzen du datu-baseak, beraz, 

eta (euskal) hizkuntzalaritzaren eta fonetikaren arloak berak izan dituen bilakabideak, berrikun-

tzak eta erronkak islatzen ditu. 

1. irudiak aurkezten ditu argitaratutako lanen kopuruak, hamarkadaka. Alde batetik, argi 

ikusten da Espainiako Gerra Zibilak (eta, ziurrenik, Bigarren Mundu Gerrak) zientzian izan 

zuen eragina: 1920ko eta 1930eko hasiera interesgarrien ostean (Alonso 1923; Navarro Tomás 

1923; Navarro Tomás 1925; Larrasquet 1928; Larrasquet 1932), hurrengo lana 1979koa da 

(Rotaetxe 1979). Ordutik, halere, arlo horretan argitara eman diren ikerketen kopurua igotzen 

joan da, puntu gorena 2010eko hamarkadan lortu arte (45 lan). 2020ko hamarkadak emaitza 

hori gaindituko ote duen ikusteko dago. 

 

 

7 Lan batzuetan elizitazioan euskara batuaz idatzitako materialak eman zaizkie parte-hartzaileei (eta gutxi ba-

tzuetan batua aztertzea izan da helburua). Horrelakoetan hiztunen jatorria zehaztu da. 

1. irudia. Argitaratutako lanak, hamarkadaka. 

 

Fonetika akustikoaren aroak ere islatzen dira irudi horretan. Esaterako, irudia lot dezakegu 

analisirako erabiltzen ziren tresnen historiarekin. Hots-uhina irudikatu eta neurtu ahal izateko 

erabiltzen diren tresna horiek sortzea oso garrantzitsua izan da fonetikarentzat: “The possibility 

of transforming transient speech into the graphic curves of measured speech data which re-

mained stable for closer inspection introduced a new kind of experimental work into the main-

stream of speech science” (Tillmann 1995: 408). Fonetika esperimentalaren aitatzat hartzen da 

Rousselot, 1897tik Collège de Francen laborategia zuena (Rousselot 1897a; Rousselot 1897b; 

Boë & Bonnot 2022). Rousseloten ekarpen nagusia izan zen XIX. mendearen erdian asmatu zen 

kimografoa hizkuntzari aplikatzea (Deraze & Loyant 2014).8 Metodo horrekin airearen presio-

aren aldaketak erregistratu ahal ziren, gutxi gorabehera 500 Hz arte (Tillmann 1995: 409). 

 

8 Lacombek (1925: 555), Rousselot hil zenean argitaratu zuen testuan, aipatzen du euskara ere interesatzen 

zitzaiola Rousseloti, baina emaitzak ez zituela argitaratu: “Il étudia, à son laboratoire, une foule de langues, parmi 

lesquelles le basque ne fut pas oublié. Il fit notamment des expériences sur la prononciation de l’abbé Azkue, et, 

à Saint-Jean-de-Luz, chez M. J. de Urquijo, quelques investigations avec le palais artificiel. Je lui présentai quel-

ques sujets, en présence de Broussain, à Paris, au laboratoire du Collège. Malheureusement ces travaux furent 

interrompus, et l’article sur la phonètique basque, dès longtemps annoncé et en partie rédigé, ne parut point. Il 

serait intéressant de le rechercher dans les notes laissées par le regretté disparu. Un autre phonéticien de très grand 

talent, M. Poirot, se proposait aussi d’étudier la prononciation basque avec le secours des appareils. La mort l’en 

a empêché aussi. Faisons des voeux pour que les recherches de M. N. Navarro Tomas et Alonso Amado, les seules 

1920ko hamarkadan, euskarari buruzko lehen lanak egin zirenean, kimografia erabiltzen zuten 

ikertzaileek, hain zuzen. Hurrengo aurkikuntza, espektrografoa, 1940ko hamarkadan sortu zen 

eta fonetikarako oso garrantzitsua izan zen, aurreko metodoekin konparatuta askoz ere infor-

mazio gehiago ematen duelako hots-uhinari buruz (Fant 2004; Heselwood, Hassan & Jones 

2013; Loakes 2013). Harringtonen (2010: 82) arabera, “Present-day acoustic phonetics more or 

less began with the invention of the sound spectrograph in the 1940s”. Hurrengo hamarkadek 

metodoak finkatzea eta ezagutzak zabaltzea ekarri zuten. 1990eko hamarkadatik hona aldaketa 

handiak gertatu dira fonetika akustikoan: lehen laborategietan aparatu garestiekin bakarrik egin 

ahal zena, gaur egun edozein ordenagailurekin egin daiteke, programa fonetikoei esker (Watt 

2013: 79). Dirudienez, hemen aztertutakoen artean lehenengo lana espektrografoaren ordez or-

denagailua erabili duena Hualde (1996) izan zen, Signalyze izeneko programarekin. Gaur egun 

Praat erabiltzen da gehien (1992an sortua) (Boersma & Weenink 2023). Datu-baseko lanen 

artean, Praat erabili duen lehenengoa Gaminde (2003) da. Bestalde, aipagarria da lehenagoko 

lan batzuetan UPV/EHUn sortu zen Ahotsa programa ere erabili zela (Salaberria 1998; Ga-

minde, Hualde & Salaberria 2002). 

1. irudian ikusten dena lotuta dago halaber fonetikaren ikerketa bultzatzen zuten erakundeen 

historiarekin eta, batez ere, laborategiekin, esan bezala, oraintsu arte fonetika akustikoa egiteko 

beharrezkoak zirelako. 1920. hamarkadan Espainian kimografoa erabiltzen zen Madrilgo Cen-

tro de Estudios Históricos-eko fonetika-laborategian, Junta para Ampliación de Estudios era-

kundearen barruan (gerora CSIC). 1910ean sortu zen laborategia eta Navarro Tomás zuen zu-

zendari (Sánchez Ron 2007). Laborategi hartan egin ziren euskarari buruzko lehen azterketa 

akustikoak (Alonso 1923; Navarro Tomás 1923; Navarro Tomás 1925). Larrasquetek ere ki-

mografia erabiltzen zuen; ez dut aurkitu zehazki zer laborategitan egin zituen, baina pentsa 

daiteke Parisen izan zela, Larrajako euskarari buruzko lanean (Larrasquet 1932) aipatzen due-

lako aztertu zuen hiztuna Parisen bizi zela. Gerraren ostean, 1956an berriz ireki zen Madrilgo 

laborategia (Antonio Quilis zuzendari) eta han zegoen Espainiako lehenengo espektrografoa. 

 

qui aient paru dans ce domaine, soient continuées”. Urkijok (1918: 30) ere aipatzen du kontua: “antes de la guerra, 

logré que el sabio abate estudiara, con sus aparatos, algunos detalles de la fonética labortana, suletina, guipuzcoana 

y vizcaina, para lo cual le proporcioné sujetos de estas diversas regiones de Euskalerria. El trabajo de M. Rousselot 

no llegó a publicarse. Es, en todo caso, de la mayor urgencia que el citado fonetista, o alguno de sus discípulos, 

continúe las experiencias comenzadas y, a ser posible, que se funde en Euskalerria un laboratorio de fonética 

experimental. A juicio del profesor Rousselot, la vida entera de un hombre no bastaría para investigar a fondo la 

fonética eúscara”. 

Oviedoko Unibertsitatea izan da espektrografoa erosi zuen lehenengo unibertsitatea (González 

González & Regueira 2016). Hain zuzen ere, euskararen lehenengo espektrogramak, González 

Gonzálezen eta Regueiraren (2016: 377) arabera, aparatu horrekin egin zituen Karmele Rotae-

txek. 1979an argitaratu zen lan hori (Rotaetxe 1979), eta Emilio Alarcos Llorach Oviedoko 

Unibertsitateko katedradunaren laguntza eskertu zuen espektrogramak interpretatzeko. Espek-

trogramez baliatzen den euskarari buruzko hurrengo lana Txillardegirena (1982) da, Amerike-

tako Estatu Batuetako UCLAko Peter Ladefogedek gidatzen zuen fonetika-laborategi ezagu-

nean egina. Ondoren, Salabururen (1984) lana dugu, 1981ean sortu zen Deustuko Unibertsita-

teko Fonetika Laborategian egina. UPV/EHUko Letren Fakultateko laborategia, azkenik, 1987-

1988an jarri zen martxan (Barrena Lozano 2020: 14). 

2. irudiak aztertu diren beste aldagai batzuk aurkezten ditu: ikergaiak, hizkera, hiztunen 

adina, erabilitako material-mota, analisi-mota eta hiztun-kopurua. 3. irudiak zenbait alderditan 

sakontzen du, aldagai batzuetarako garaiaren araberako banaketa ere emanda. 2. irudia uler-

tzeko, gogoan izan behar da, 2. atalean azaldu bezala, zenbait aldagaitan lan berberak balore 

bat baino gehiago izan ditzakeela (adibidez, gai bat baino gehiago aztertzen denean). 

2. irudia. Aztertutako aldagaiak. 

 

Ikergaiei dagokienez, bi hots-motak erakarri dute gehien ikerlarien arreta: bokalek eta 

igurzkariek (igurzkari txistukariek batez ere). Bokalak 41 lanetan eta igurzkariak 40tan aztertu 

dira zehazki. Ondoren datoz afrikatuak eta herskariak (30 lanetan aztertu da gai bakoitza). Gu-

txien landu den gaia hasperena da (6 lan bakarrik). Lan gehienetan (60, % 62) gai bakarra lan-

tzen da, eta 20 lanetan bi gai. 11 lanetan 9 edo 10 gai ikertzen dira; horiek izaten dira hizkera 

baten fonetikaren azterketa zabalak: klasikoen artean, adibidez, Navarro Tomás (1923); XXI. 

mendean, adibidez, Bedialauneta & Hualde (2022). 

Euskal hizkeren artean aztertuena, alde handiz, mendebalekoa izan da: 46 lanetan aztertu da; 

hau da, bildutako lan guztien ia erdian. Ondoren erdialdekoa dugu 31 lanekin eta goi-nafarrera 

17 lanekin. Ipar Euskal Herriko hizkerak gutxien ikertu dira (horien artean zuberera gehien, 15 

lanetan). Lan gehien-gehienetan (80 lanetan, % 83) dialekto bakarra lantzen da (nahiz eta ho-

rren barruko aldakortasuna azter daitekeen). 

Hiztunen adina dela eta, gehien ikertu dira adinekoak (>60) eta gazteak (20-40), baina, hiz-

tun gazteenak kenduta (<20), ez dago diferentzia handirik taldeen artean. Bestalde, aipagarria 

da lan askotan nahasten direla hainbat adin-tartetako hiztunak, eta emaitzetan gutxitan bereizten 

direla. 

Grabatutako materiala dela eta, mota guztietako elizitazio-teknikak gailentzen dira lan guz-

tiak batera begiratuta (56 lanetan erabili dira; hizketa librea 28 lanetan). Ez dirudi alderdi ho-

rretan aldaketa handirik gertatu denik; 3. irudiak erakusten duen bezala, hizketa librea erabili 

den lan-kopurua antzekoa izan da azken hamarkadetan, 2017tik hona zertxobait handiagoa ba-

dirudi ere. Hizketa librearen barruan, gehien erabili den teknika ikertzailearen eta hiztunaren 

arteko elkarrizketa izan da. Solas informalak gutxitan grabatu dira. Fonetikari oro har begira-

tuta, 1960ko eta 1970eko hamarkadetan ikerketa gehiena fonetikan hitz solteen edo testuingu-

rurik gabeko esaldien ahoskeran oinarritu zen (Liberman 2019: 95). Hala ere, azken hamarka-

detan bat-bateko ekoizpenekin egin diren lan-kopurua igotzen hasi da, kontrolatutako baldin-

tzetan jaso diren datuek garrantzia izaten jarraitzen badute ere (Wagner, Trouvain & Zimmerer 

2015). 

Aztertutako denbora-tartean aldaketak gertatu dira alderdi metodologikoan. Lan guztiak ba-

tera begiratuta, analisi kuantitatibo sinplea eta analisi estatistiko aurreratuagoa egiten duten la-

nak ia-ia berdinduta daude: 38 lanetan (% 39,1) analisi kuantitatiboa egiten da eta 39tan esta-

tistikoa (% 40,2). 3. irudian ikus daitekeen bezala, metodo aurreratuak erabat nagusitzen dira 

2017tik 2023rako tartean (27 lanetatik 22tan erabili dira), baina lehenago teknika kuantitatibo 

sinpleak eta kualitatiboak ohikoenak ziren. Salaberriaren (1998) zubereraren bokalei buruzko 

azterketa da datu-baseko lan zaharrena, non analisi estatistikoa egiten den; lehenagoko lanetan 

batezbestekoak edo zentro-joerako beste neurri batzuk aurkitzen ditugu (batzuetan desbideratze 

estandarra ere bai). Esan daiteke euskal fonetikan ikusten ditugun joera horiek hizkuntzalaritzan 

gertatzen ari denaren isla direla. Fonetika esperimentalean metodo kuantitatiboak ia ezinbeste-

koak izan dira diziplina sortu zenetik, baina hizkuntzalaritzan oro har metodo kuantitatiboen 

garrantzia azken hamarkadetan asko igo da. Adibidez, ingeles hizkuntzalaritzan hori erakusten 

duen Kortmannen (2021) ikerketa dugu. English Language and Linguistics aldizkarian 1997tik 

2019ra argitaratu ziren lanak aztertu zituen, eta ikusi zuen 1990eko hamarkadaren amaieran 



11 

 

analisi kualitatiboak nagusitzen zirela (lan guztien % 75 inguru), baina 2010eko hamarkadatik 

kontrakoa gertatzen zela (2019an lan kuantitatiboak hiru laurden izan ziren). 

Aztertutako hiztun-kopurua dela eta, batez beste 15 hiztun aztertu dira bildutako lanetan; 

hala ere, kasu honetan batezbestekoa ez da neurririk aproposena: mediana 6 da eta horrek ho-

beto deskribatzen ditu datuak. 27 lanetan 2-5 hiztun grabatu dira, eta beste 22tan 6-12. Denbo-

ran aldaketa bat ikusten da alderdi horretan (3. eta 4. irudiak), grabazio- eta analisi-tekniketan 

gertatutako aurrerapenei esker, errazagoa baita hiztun- eta datu-kopuru handiagoak aztertzea. 

3. irudiak erakusten duen moduan, 2017tik hona egindako lan gehienetan 6 hiztun baino gehi-

ago grabatu dira (27 lanetik 19tan), eta ohikoa da 12 baino gehiago aztertzea. Konparatzeko, 

1995-2010 tartean, lanen gutxi gorabehera erdian 6 hiztun baino gutxiago erabili dira. Datu 

horiek perspektiban jartzeko, Ladefogedek (2003: 14) dioena ekar daiteke: haren arabera, ideala 

da sexu bakoitzeko seina hiztun aztertzea lan fonetiko batean. Bestalde, askotan aipatzen den 

minimoa 6 hiztunekoa da. Hala ere, aditu askok nabarmentzen dute praktikan hiztun gutxirekin 

egiten dutela lan fonetistek askotan: Roettgerrek & Gordonek (2017) azentuari buruzko fone-

tika akustikoaren esparruko ikerketa-lanen azterketa egin dute, eta ikusi dute 110 lanetatik 4tan 

bakarrik betetzen dela Ladefogeden aholkua, eta lanen % 46tan baizik ez zirela 6 hiztun baino 

gehiago aztertu. 

Dena den, gogoratu behar da hiztun-kopurua alderdi bat baino ez dela ikerketaren diseinuan. 

Hiztun bakoitzeko token-kopuruari ere begiratzea komeni da. 5. irudiak hori erakusten du, hain 

zuzen. Puntu bakoitza lan bat da (bai hiztun-kopurua, bai aztertutako datu-kopurua ondo zehaz-

ten duten lanak kontuan hartu dira, 63 lan zehazki). Grafikoa egiteko, token-kopurua zati hiz-

tun-kopurua egin da.9 Erregresio gehigarriaren marrak erakusten du nola aldatzen den hiztun-

kopuruaren eta token-kopuruaren arteko erlazioa denboran. Esan daiteke, nahiz eta ikerketetan 

geroz eta hiztun gehiago grabatzen diren, horrek ez dakarrela nahitaez datu gehiago biltzea, 

gerta daitekeelako parte-hartzaile bakoitzeko datu gutxi aztertzea. 2010eko hamarkadan egin-

dako lan asko horren adibide dira, hiztun bakoitzeko adibide nahiko gutxi bilduta egin zirelako. 

Azken urteotan badirudi goranzko joera nabaritzen hasi dela, baina mantenduko den ikusi be-

 

9 Horrek ez du esan nahi lan guztietan zehazki kopuru hori aztertu denik hiztun bakoitzeko (gerta daiteke hiztun 

batek datu gehiago edo gutxiago izatea). Dena den, hemengo helburuetarako neurri aproposa da bildutako ikerke-

tak elkarren artean konparatzeko. 

harko da. 6. irudiak aldagai bera (token-kopurua hiztun bakoitzeko) erakusten du kaxa-diagra-

men10 bidez lau periodotan banatuta, eta 2011-2016 urteak nabarmentzen dira, aztertutako datu-

kopurua txikiagoa delako orduan argitaratutako lanetan aurreko garaietan baino. 2017tik hona 

aldakortasuna handia da, baina esan daiteke kopuru hori igotzen hasia dela. 

 

 

3. irudia. Analisi-mota, materialak eta hiztun-kopurua, periodoaren arabera. 

 

 

10 Kaxa-diagrametan erdiko marra horizontalak mediana erakusten du eta kaxak berak 1. eta 3. kuartilaren 

arteko datuak biltzen ditu. Kaxetatik ateratzen diren marra bertikalek erakusten dute baliorik handiena (3. kuarti-

letik) eta txikiena (1. kuartiletik) sartzen direnak 1,5 * 1. eta 3. kuartilaren arteko distantzian. Puntuak muturreko 

datuak dira. 

4. irudia. Erabilitako hiztun-kopurua. 

 

 

5. irudia. Hiztun bakoitzeko erabilitako tokenak. 

6. irudia. Hiztun bakoitzeko erabilitako tokenak, periodoaren arabera. 

 

4 Ondorioak etorkizunari begira 

Azken 100 urteetan egindakoaren errepasoa amaitzeko, etorkizunari begira atera daitezkeen 

ideia eta ondorio garrantzitsuenak hauek dira nire ustez: 

• Orain arteko ikerketen ia erdia mendebaleko hizkerekin egin dira. Ondoren erdialdeko 

eta Nafarroako hizkerak geratu dira; gutxien aztertu dira Ipar Euskal Herrikoak. Egoera 

hori orekatzen saiatu beharko litzateke, gutxiago aztertu diren aldaeretan ere arreta jarrita. 

Bestalde, kontuan hartu behar da hizkera askoren egoera larria, dokumentazio-lana pre-

sazko egiten duena. 

• Gai asko aztertu dira euskal fonetikan, baina ezin esan, gehien aztertu diren gaietan ere, 

dena dakigunik. Gehien ukitu diren gaiak igurzkariak eta bokalak izan dira, ondoren ko-

katu dira afrikatuak eta herskariak. Oro har, ezin da esan ehun lan inguru asko direnik 

hizkuntza baten fonetika akustikoaz irudi zehatza izateko. Beraz, gai berriak ikertu eta 

zaharrak berrikertu behar direla argi dago. 

• Esan daiteke orain arteko ikerketa zentratu dela aldakortasun dialektalean. Gutxi aztertu 

da hizkera-hotsen hiztunaren barruko aldakortasuna, estiloak edo egoera komunikatiboak 

eragiten duena. Bestalde, hotsei ez zaie askotan begiratu hizketa-katean duten gauzatze-

aren arabera; ahultzeak edo koartikulazio-fenomenoak, adibidez, ez dira asko aztertu. 

Hori bat dator Hualdek (2019: 350) duela ez asko esandakoarekin: “asko da oraindik eus-

kal fonetika eta fonologiari buruz ez dakiguna!”. Besteak beste, ikertu beharreko feno-

meno hauek aipatzen ditu: bokal-bilkurak (diptongo eta hiatoak), herskari ahoskabeen eta 

ahostunen arteko kontrastea bokalen artean noraino neutralizatzen den, kontsonante-tal-

deen gauzatzea, igurzkarien ahultzeak, etab. 

• Ikerketa gehienetan erabili da hizketa elizitatua edo laborategiko hizketa (hitz edo per-

paus irakurriak, hitzen itzulpena, galdetegiak, etab.). Lanen ia heren batean erabili da bat-

bateko hizketa (gehienetan elkarrizketak edo modu nahiko kontrolatuan sortutako tes-

tuak), baina oso gutxitan aztertu dira solas informalak. Baliabide tekniko berriekin, eta 

fonetikan egin diren aurrerapausoekin, bestelako datuak, batez ere bat-bateko hizketa in-

formala, gai batzuetan gutxienez gehiago erabiltzeko momentu egokia izan daiteke. 

• Alderdi metodologikoan, azken 10 urteetan euskal fonetikaren analisirako erabiltzen di-

ren metodo kuantitatiboak hasi dira fintzen, analisi estatistikoak gehiago eta hobeto era-

biltzen direlako. Bide horretatik jarraitu behar da, nazioarteko ikerketetan erabiltzen diren 

estandarrak aplikatuta. Bestalde, ikerketetan erabiltzen den datu-kopurua (hiztun-kopurua 

edo token-kopurua) kontuan hartu behar da: ikusten da, oro har, aztertutako hiztun-kopu-

rua handitzen doala, baina batzuetan hiztun bakoitzaren token-kopuruaren mesedetan ger-

tatzen dela handitze hori. 

• Azkenik, nabarmen geratzen da ikerketa batzuetan datu-bilketaren edo analisiaren zehaz-

tasun batzuk gutxienez falta direla. Horregatik, garrantzitsua da zientzia irekiaren prin-

tzipioak kontuan hartzea ikerketak prestatzean eta emaitzak hedatzean (ikus, esaterako, 

Garellek et al. 2020): besteak beste, ikerketaren zehaztasun guztiak garden eta argi azaldu, 

analisiaren urratsak eta tresnak zehaztu, eta datu gordinak ahal denean partekatu. 

